
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАХН-ЫН ТӨВ ХОРООНЫ 1962 ОНЫ БҮГД ХУРАЛД ХЭЛЭХЭЭР БЭЛТГЭСЭН ҮГ

	Намын бүгд хурал дээр үг хэлэх зөвшөөрөл олгосонд би их талархаж байна. Нэг хүнийг шүтэж бишрэх явдлын хор холбогдол, хууль завхруулж хилсээр олон хүнийг шийтгэсэн тухай асуулт гарч байгаа болохоор мөн хууль завхруулсан хэрэгт өртөгдөж зовсны хувьд би өөрийн тухай цөөн үг хэлье. Энэ бол Дотоод Яамны ажлын байдлыг бага сага ч харуулах болно. 

	1938 онд Октябрийн хувьсгалын ойг угтаж манай Дотоод Яамны чекистүүд дайсныг илрүүлэх уралдаан зохиожээ. Тэр уралдаанд Дотоод яамны гарамгай ажилтан бөгөөд одоо хуулийн хорооны орлогч дарга байгаа Цэнд намайг ардын дайсан гэж илрүүлэн олоод 1938 оны 11 дүгээр сарын 4-ний шөнө баривчилж шоронд хийсэн. Тэгээд намайг “Дайсны ямар тагнуулын бүлгэмд хэдийд элссэн бэ? Тэр бүлгэмийн даалгавраар хорлон сүйтгэх ямар ажлыг хийсэн бэ?” гэдэг ийм хоёрхон мухар асуултыг тулгаж 15 сар байцаасан юм. Байцаахдаа хүйтэн халуун тасалгаа зэрэг элдэв жигшүүртэй муухай аргыг хэрэглэж, элдвээр зодож зовоодог байлаа. Нэг удаагийн байцаалт ямар байсныг хэлье. Өдөр дараалан 8 цаг байцаасаар хорь хоног болов. Тэгэхэд би “эсэргүү бүлгэмийн гишүүн” гэж хэрэг хүлээсэнгүй тул чангалахаар шийдлээ. Тэгээд нэг хоногт найм найман цагаар гурван байцаагч ээлжлэн байцааж нэг ч унтуулалгүй бүхэл арав хоног байцаасан юм. Хөл газар хүрэхгүй өндөр дөрвөлжин сандал дээр хөдөлгөлгүй суулгадаг байлаа. Би өлсөөд тэдний хоол идсэн тавгийг долоож амьдарч байсан. Тэгээд эрдэмтэн Жамсрановтой танил дотно байсан, Японыг магтаж, ухуулга хийж байсан, Пушкиний “Олег цэцний дуулал” гэдэг шүлгийг орчуулсан ийм гурван хортой хэрэг хийсэн гэж намайг ухаан мэдээгүй шахуу байхад өчиг мэдүүлэг шиг юм бичиж авсан. Японыг магтсан гэдгийг би тайлбарлан хэлье. 1938 оны зун би Булган аймагт суртлын бригадыг удирдаж явах болоод бэлтгэлээ Төв Хороонд шалгуулах гэж Сүхбаатарын төв талбайд бригадын хамаг хэрэглэгдэхүүнээ засацгаан тавиад, хоёр гурван хүний хамт сууж байлаа. Гэтэл нэг хүн дэлгэсэн газрын зургийн дээр Токио хотоос ийш тийш далай дээгүүр хар хөх судал зурвас зурсныг зааж “Энэ ямар учиртай юм?” гэж асуулаа. Би түүнийг тайлбарлаж “Далай дээгүүр байгаа хар хөх зурвас бол усан замын харилцааг үзүүлсэн юм. Токио хот бол усан замын харилцааны том боомт юм. Япон бол усан замын харилцаа ихтэй, далай дээр хүчирхэг улс гэдэг” гэж хариулав. Түүнийг Шинжлэх ухааны хүрээлэнд ажилтай байсан Баяндэлгэр өвгөн бичиж аваад Дотоод яаманд мэдээлжээ. Миний гэмт хэрэг ердөө л энэ байлаа. Энэ хэргийн учир намайг баривчлаад, намайг тэгээд эсэргүү бүлгэмийн гишүүн гэж хэрэг хүлээлгэн заавал алах гэж оролдсон юм. Миний нэг завшаан бол би 1930 онд олон нийтийн хариуцлагатай ажлаас хөөгдөж хөдөө яваад шинэ эргэлтийн дараа Зөвлөлт улсад сургуульд явж, хэдэн жил болсон учраас дээд хариуцлагатай ажилтантай харилцаагүй болж мартагдсан байна. Тэгж зайлж мартагдаагүй бол ямар нэг хүн намайг гишүүнээ гэж мэдүүлэх болно. Тэгээд намайг түүнтэй нүүрэлдүүлж гүтгээд худал хэрэг хүчээр тулгаж буудах нь лавтай байсан. Дотоод яам олон хоног сараар эсэргүү гэгдсэн хүмүүсийн өчиг мэдүүлгийг шүүрдсэн боловч миний нэр гарсангүй. Ийм болохоор намайг гүтгэж алахад арай болохгүй байсан бололтой. Тэгээд намайг аргагүй цагаатгаж 1940 оны 1 дүгээр сарын 27-нд суллан тавьсан юм. Би Дотоод яаманд зарим шүдээ хэмх цохиулаад зарим шүдээ чийг өвчнөөр унагаад мэдрэлийн өвчтэй болж гарсан. Шоронд суухдаа бөөсөндөө баригдаж байсан. Ном унших хатуу хоригтой байсан. Дотоод яамны сайдаасаа аваад байцаагч нар хүртэл туйлын зэрлэг хүмүүс байсан. Жишээлбэл намын түүхч болоод эрдэмтэн болох гэж байгаа Төмөрбаатар бол пийшингийн амны төмрийг мулталж аваад хүн зоддог байсан. Энэ мэтийн яргачин хүмүүсийг ядахдаа намаас хөөх хэрэгтэй. 

	Би шоронд сууж байхдаа маш олон шударга сайн хүмүүсийг худал хэрэг хүлээгээд машинд ачуулахыг үзсэн. Дивизийн дарга зэрэг 14 дээд тушаалын дарга нарыг худал хэрэг хүлээж алагдах гэж байхад нь би заримтай нь дайралдаж ярьсан. Тэд нар бол “ингэж зодуулж зовж байснаас худал хэрэг хүлээгээд хурдан үхсэн маань дээр” гэж байсан. Корпусын дарга Цагаан ч мөн тийм үг хэлж байсан. Тэд нар над захиж хэлэхдээ, биднийг ингэж хилсээр алагдсаныг ач үрд минь, ард түмэнд минь мэдэгдэж үзээрэй гэж над захисан юм. Одоо тэдний гэрээсийг та бүхэнд уламжилъя. Би эсэргүү хэрэг хүлээгээгүй учраас намайг цагаадаж гарах магадгүй гэж тэд над захисан хэрэг. 

	Дотоод яамны комендант Содов, Сүнрэв нарын бэлдсэн бүх (ноос) олс зэрэг чухал материал дуусчихлаа. Тэгэхэд хүний аманд шар эсгий чихээд гарыг ард нь төмөр утсаар хүлж өрөлбөөр тас хавчаад шөнө ачааны машинд ачиж брезентээр бүтээгээд аваад явдаг байсан. Ингэж долоо хоног бүр хэдэн удаа, шөнө хэдэн машинаар хүмүүсийг ачаад явдаг байсан. 

	Дотоод яамыг яргын газар, Дотоод яамны ажилтан нарыг яргачин гэж манай ард түмэн зүй ёсоор нэрлэсэн байгаа юм. Энэ яргын газрыг устгаж, яргачин нарыг шийтгэх цаг хэдийн болсон. Тэгээд хянан сэргийлэх газрыг манай ард түмэн шинээр байгуулах хэрэгтэй болно. 

	Чойбалсантай 1926 оноос танил байсан, гэрээр нь ч орж гарч явсан. Чойбалсанг мандуулж магтаж шүлэг ч бичиж байсан хүн би. Тэр шүлэгтээ би бялдуучилж Чойбалсанг дэндүү магтаж байсан буруу над бий. Гадаадын нэг сэтгүүлд миний тухай бичсэн нь: Дамдинсүрэн бол Сталин мандтугай гэж, бас Чойбалсан мандтугай гэж шүлэг бичсэн. Түүний ачаар өөрөө мандсан хүн гэжээ. Энэ ер нь үнэн үг. Чойбалсан бол Зөвлөлт, Монголын найрамдлыг зузаатгаж байгаа сайн хүн гэж би бодож байсан. ”Энэ сайн хүн маань яагаад олон шударга сайн хүмүүсийг хядсан юм бэ? гэвэл Чойбалсан бол гаднаас Сталины заавар, дотроос Дотоод яамны яргачид хоёрт хавчигдаж аргагүй тийм хэргийг хийжээ. Чойбалсанг шүүмжилж байгаа маань Сталиныг шүтэх бишрэх явдлыг арилгах ажлын үргэлжлэл шүү дээ. Энүүхэндээ хэлэхэд Чойбалсан маань Сталин, Берия нарын заавар зөвлөгөөгөөр ажиллаж байсан. Түүнд өөр ч зам байгаагүй. Чойбалсан, нөхөр дайсан хоёроо ялгаж чадахгүй болоод Берияд очиж “Сайн зөвлөгч өгөөч” гэж уйлж байсан гэдэг. Чойбалсангийн оронд өөр нэг хүн байсан бол Чойбалсангаас бүр илүүгээр хүн амьтныг хядах байсан байж болно. Тэр цагийн нөхцөл нь тийм хачин хэцүү байсан юм. Үүнийг нөхөр Цэдэнбал илтгэлдээ зөв дүгнэж хэллээ. Чойбалсан буруу хэрэг хийхдээ ард түмэндээ тустай сайн хэрэг хийж байна гэж итгэж байсан хүн. Үүнийг анхаарч үзэх хэрэгтэй. Тэгэхдээ Чойбалсангийн нэрэмжит олон газар Богд уул, Улсын Их сургууль, Чойбалсан аймаг зэргийг өөрчлөх хэрэггүй гэж хэлэхгүй. Харин өөрчлөх хэрэгтэй. 

	Намайг шоронгоос гарахад нөхөр Чойбалсан их баярлаж миний гарыг барьж мөрийг илж удтал тавихгүй байсан билээ. Нөхөр Чойбалсан над ийм сайн байсан юм бол намайг яагаад шоронгоос гаргаж өгөөгүй юм бол гэж бодож байсан. Гэтэл чухамдаа Чойбалсан Дотоод яамны талаар тун бага мэдэлтэй байсан. Чойбалсангийн доогуур байгаа Дотоод яамны удаа дараагийн сайд Насантогтох, Жамбалдорж, Дүйнхэржав, Цэдэв, Намын Төв Хорооны нарийн бичгийн дарга Лувсаншарав, Дамба нар хамаг хэргийг мэдэж, хамаг амьтныг хядаж байсан. Шүүх яамны сайд байсан Цэрэндорж бас цөөнгүй хүнийг хядалцсан. Цэрэндорж бол маш аймхай ядуу амьтан байсан. Аймхай хүнээс илүү аюултай юм алга. Дотоод яаманд бүрэн эрхт комисс хуралдаад хүний өчиг мэдүүлгийг хэлэлцэхэд аймхай Цэрэндорж айгаад л “цааш нь харуулчихъя” гэдэг байсан гэнэ билээ. “Өршөөн үлдээе” гэж хэлбэл өөрт нь холбогдолтой болох болов уу гэж айгаад үнхэлцэг нь хагарах шахаж байдаг хүн тэр. Тэр өөрөө удалгүй баригдаж үгүй болсон. 

	Лувсаншаравын тухай бол ийм бузар булай амьтныг би хүн болж хүзүү толгой зүүсэн цагаасаа хойш ер үзээгүй. Лувсаншарав, Мөрөнгийн хүрээний луйварчин банди, намын сургуульд байж марксизмын хэдэн үг тогтоогоод түүгээр бузар нүүрээ хучиж байгаад намын удирдах байгууллагад шургалан орж намыг бузарлан ард түмнийг тарчилган зовоосон хүн юм. Шударга сайн хүмүүсийг тарчилган хядахад сэтгэл нь баясдаг, үнэтэй сайхан бүтээлийг эвдэж шатаахдаа бах нь ханадаг ийм бузар чоно байсан. Эх орон, ард түмэн, уран бүтээл зэрэг хайрлах хүндлэх юм түүнд нэг ч байдаггүй сэн. Ийм чөтгөр мангас яагаад манай Намын Төв Хорооны нарийн бичгийн дарга болсон юм? Лувсаншаравыг намын дээд тушаалд гарснаас хойш би намыг хүндэлж бишрэхээ больсон. Ер нь манай намыг өөдгүй хүмүүс өөрийн бузар хэргийг далдлах бүрхүүл болгон ашиглаж байсан нь цөөнгүй байна. Ийм бололцоо яагаад олдож байна вэ гэдгийг бодож үзэх хэрэгтэй. Намыг шинэтгэн сайжруулж, намын ардчиллыг сэргээвэл өөдгүй хүмүүсийн шургалж дур мэдэн аашилж сүйтгэх бололцоо хаагдана гэж санаж байна. 

	Манай нам төрийн удирдлага ард түмнээсээ тасраад ард түмний хяналтаас гарч урьдын хаад ноёдоос илүү эрхийг эдэлдэг боллоо. Ингээд ард түмнээс тасарсан тэр хүмүүс 1937-1938 оны үеэс хоёр их булай ажлыг хийжээ. Тэр нь юу гэвэл нэгд, Монголын бүх сэхээтнийг хүйс тэмтрэн хядсан. Хоёрт, Монголын өв уламжлалыг баллан сүйтгэсэн байна. Зөвлөлт улсын хууль завхруулагчид шударга хувьсгалчдыг хөнөөсөн бол манай хууль завхруулагчид шударга сайн хүмүүсийг хядаад зогсоогүй, Монголын ард түмний соёлын өв, ном судрыг шатааж, уран барилгыг эвдэж, хоёр давхар ялт хэргийг хийсэн юм. Хүн алах хядах явдал дөчөөд оны үес цөөрсөн боловч ном судар шатаах явдал улам гаарсан юм. 1940 хэдэн оны үед хувьсгалын эсэргүү ном хадгалсан хүнийг ална гэж хууль гаргаад хуучин ном бичгийг шатаах устгах ажилд ирмүүн орсон юм. Үүний ял бол Чойбалсан, Лувсаншарав, Цэдэнбал, Дамба, Сүрэнжав, Лхамсүрэн нарт бүгдэд нь оногдох ёстой. 

	Хууль завхруулсан, соёлын өвийг устгасан ялт хэргийн тухай намдаа, ард түмэндээ таниулах хэрэгтэй. Энэ хэргийг аль болохоор нууж дарах санаатай хүмүүс байна. Ард түмнээс нууж хийсэн хэрэг бүрийг бид хууль ёсны хэрэг гэж үзэхгүй, хуйвалдсан хэрэг гэж үзнэ. 

	Нөхөр Цэдэнбал, Сталин, Чойбалсан нарыг шүтэх бишрэх явдлыг буруушаан хэлж байна. Энэ цөм зөв сайхан хэрэг мөн. Сталин, Чойбалсан нарыг буруушааж байгаа бол тэдний арга журмаар улсыг захирахаа боливол сайн билээ. 

	Энэ өвөл намын идэвхтний хурал дээр нөхөр Цэнд хэлэхдээ Монголд төвлөн захирах ёс ноёрхож ардчилсан ёс алга болоход хүрлээ гэж их зөв хэлсэн юм. Манай улс төвлөн захирах ардчилсан ёстой билээ. Гэтэл ардчилсан ёсыг бүрхүүлийн төдий юм болгож үнэн чанартаа ардчилсан ёсыг бараг устгасан байна. Хурлуудыг муу дэглэгчийн найруулсан ший жүжиг шиг болголоо. Нам, засгийн бүх сонгуулийг томилолтын журамд оруулжээ. Энэ томилолтоо сонгуулийн хэлбэрээр бүрхүүлдэг байна. Ард түмний хяналт байхгүй болохоор сайн хүнийг танин олж чадахгүй, бялдууч хүнийг л сайн хүн гэж бодож томилдог байна. Нам, засгаар бүрхүүл хийсэн нэг хаант засаг шиг юм тогтоод байна. Ийм журмаар улсыг захирч болох уу? Ийм аргаар улсыг хоёр жил захирч болох магадгүй, таван жил захирч чадахгүй. Ийм журмаар социализмыг байгуулж чадах уу? Чадахгүй. Сталин, Чойбалсан нарын улсыг захирах журмыг халж, Зөвлөлт улсын коммунист намын ХХII их хурлын амьсгалаар манай дотоод ардчиллыг сэргээн байгуулах хэрэгтэй. 

	Гадаад бодлогын талаар манай улс бол Зөвлөлт улс тэргүүтэй социалист лагерийн улсуудтай найрамдлаа зузаатгаж, империализм ба дайныг эсэргүүцсэн энх тайвнаар зэрэгцэн орших бодлогыг баримталж байгаа нь тун зүйтэй байна. Энэ бодлогыг өөрчлөхгүй улам тууштай явуулах хэрэгтэй. Зөвлөлт улсын коммунист намын ХХII их хурлын шийдвэр, их коммунист нөхөр Хрущевын явуулж байгаа бодлогыг дэлхий дахины хэмжээн дээр зүйл бүрээр дэмжиж байх нь бидний ариун үүрэг болно. 

	 

	1962

	 

	(Гар бичмэл дээр зохиогчийн хийсэн тэмдэглэл) 
Энэ үгийг хэлэх гэж бэлдсэн боловч үг хэлэх зөвшөөрөл олдсонгүй. Энэ бол харамсалтай. 

	Ц. Дамдинсүрэн

	 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 

	[image: Image]

	 

	⁂

	 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

